1 узровень. Акрэсліце рысы эпохі, у якую жыў і працаваў  беларускі аўтар (вусна).

2 узровень. Вызначце (калі магчыма) асноўныя этапы жыццёвага шляху, творчасці мастака (вусна),  раскажыце пра агульную ідэйную скіраванасць творчасці паэта ці пісьменніка.

3 узровень. Абгрунтуйце сваю пазіцыю (вусна).

4 узровень. Заканспектуйце матэрыял, прапанаваны настаўнікам для вывучэння.

5 узровень. Растлумачце эпіграф, узяты для вывучэння жыццёвага і творчага шляху мастака.

    Іван Гаўрылавіч Чыгрынаў
                (1934 – 1996 )
Вайна – гэта заўсёды трагедыя для народа, а тым больш для асобных людзей...
                                                       І.Чыгрынаў


Нарадзіўся ў вёсцы Вялікі Бор Касцюковіцкага раёна Магілёўскай вобласці ў сялянскай сям’і. Бацька Гаўрыла Сяргеевіч больш займаўся грамадскімі справамі. Васьмёра ж дзяцей (Іван быў чацвёртым) гадавала галоўным чынам маці Хадоска Ігнатаўна, простая калгасніца. З яе ў сваіх раманах пра вайну І.Ч. пісаў вобразы верамейкаўскіх жанчын. Бацька праз некаторы час кінуў сваю сям’ю, што стала душэўнай ранай для будучага пісьменніка. Пра гэта красамоўна сведчыць аўтабіяграфічнае апавяданне “На пыльнай дарозе”, напісанае пасля паездкі да бацькі на Кубань(1962).


У велікаборскую сямігодку пайшоў, маючы няпоўныя 6 гадоў. Працягваў вучобу ў сярэдняй школе ў Саматэвічах. Маладзейшы за А.Куляшова больш чым на 20 гадоў, І.Ч. асабіста пазнаёміўся з ім на яго ж малой радзіме ў перыяд вучобы. Паэтава прыхільнасць да юнака з яўнымі літаратурнымі
здольнасцямі дапамагала  вызначаць жыццёвую дарогу. Куляшоўская творчасць, зазначаў ён, вучыла “разумець літаратуру і надавала 

смеласці пісаць самому”.


Першыя літаратурныя спробы І.Ч. звязаны з вершамі (1952), першае апавяданне “Сон трактарыста” было надрукавана ў 1958 г
 (“За сталінскі прарыў”, цяпер “Чырвоная змена”). Але сапраўдным пачаткам сваёй творчай працы лічыў 1961 г. – час публікацыі ў газ. “ЛіМ” апавядання “Праз гады”. Акрылены ўдачай, ён працягваў працу над новымі апавяданнямі, якія потым увайшлі ў кнігі “Птушкі ляцяць на волю” (1965) і “Самы шчаслівы чалавек” (1967). І.Ч. абараняў апавяданне і тэарэтычна, даводзіў яго “раўназначнасць з іншымі жанрамі” прозы і нават сцвярджаў, што гэты жанр “найбольш цяжкі, бо патрабуе не толькі руху думкі і пачуцця, але і завершанасці іх у дужа нешырокім разгарненні”. Аднак пасля выхаду другога зборніка апавяданняў пераключыўся на раманную форму. Ягоны першынец і стаў пачаткам раманнай пенталогіі “Апраўданне крыві”, “Свае і чужынцы”, “Вяртанне да віны” і “Не ўсе мы згінем”. Апошні раман, апублікаваны пасмяротна, аўтар заканчваў, ужо з’яўляючыся невылечна хворым. Пенталогія раскрыла адну з галоўных тэм у творчасці І.Ч. – ваенную.
 Мастак належыць да т. зв. філалагічнага пакалення, з’яўляецца “дзіцем вайны”. Празаік грунтоўна вывучаў шматлікія матэрыялы, звязаныя з беларускай гісторыяй, але абапіраўся ў першую чаргу на сваё ўласнае, хлапчуковае веданне.

